
Frá skólastjóra 
 

Ágætu lesendur 
 

Það er ánægjulegt að greina frá því að nú er að hefjast 
tuttugasta ár fréttabréfsins Háteigs. Háteigur hefur komið 
út mánaðarlega nema allra fyrstu árin. Fyrstu árin sá 
undirritaður um útgáfuna ásamt Þórði aðstoðarskólastjóra 
en þegar Hulda kom til starfa um aldamótin var það eitt af 
hennar verkefnum að sinna ritstjórninni í samvinnu við 
okkur. Ég er sannfærður um að Háteigur sé mikilvægur 
miðill til að koma upplýsingum til allra sem tilheyra 
skólasamfélagi Háteigsskóla. Eðli fréttabréfsins hefur 
ekkert breyst öll þessi ár. Meginuppistaðan eru pistill 
skólastjóra, fregnir af því sem hefur gerst og mun gerast, 
frásagnir, ljóð og myndir frá nemendum. Samhliða 
útgáfunni verður saga skólans til þessi tuttugu ár.  

 

Fyrir um ári síðan þá áttaði ég mig á því í samtali við 
ljóðskáld sem kom í heimsókn að Háteigur hvetur til 
ljóðagerðar. Bæði vegna þess að ljóð frá nemendum 
henta mjög vel í fréttabréf sem hefur ekki of mikið pláss 
og vegna þess að ég hef í mörg ár lesið ljóð nemenda við 
skólaslit á vorin. Upplestur ljóðanna hefur reynst vera hin 
besta skemmtun þegar nemendur ganga út í vorið. Ég 
get ímyndað mér að það sé mörgum ljúf minning og 
hvatning að hlusta á ljóðið sitt lesið fyrir skólasystkini og 
foreldra. Við vonumst til þess að fréttabréfið og innihald 
þess komist til skila í hverjum mánuði en við getum ekki 
alltaf verið viss, sérstaklega eftir að við byrjuðum að gefa 
út í rafrænu formi. Fyrir nokkrum misserum byrjaði Hulda 
að sendi pistill skólastjóra með efnisyfirliti þannig að allir 
gætu áttað sig og sótt eintak. Ég held að það hafi verið 
góð breyting.  

 

Mig langar á þessum tímamótum að þakka Huldu 
sérstaklega fyrir að sinna útgáfunni svona vel í öll þessi 
ár og tryggja þannig þennan mikilvæga vettvang fyrir 
okkur öll. Ég vil líka þakka öllum sem hafa komið að 
útgáfunni með því að leggja til efni, nemendum, 
kennurum, öðru starfsfólki og foreldrum. Við höldum 
áfram af krafti. Allar tillögur um nýjungar eða breytingar til 
að bæta bréfið eða upplýsingasamskipti eru vel þegnar. 
 

Á skólaráðsfundi í desember voru samskipti við fyrirtækið 
Skólamat til umræðu. Var ákveðið að foreldrar mynduðu 
nefnd til að eiga fund með skólastjórnendum og fulltrúum 
fyrirtækisins. Fundurinn var 20. janúar sl. Matarskammtar og 
samsetning matarins var til umræðu. Næringarfræðingur 
fyrirtækisins leggur til stærð matarskammta í hverri tegund 
máltíðar en síðan fá þeir nemendum sem þess óska ábót. 
Þarfir hinna 389 nemenda sem njóta matar á hverjum degi 
er eðlilega mismunandi og því er mikilvægt að þeir sem 
skammta matinn reyni að átta sig á þörfum hvers og eins. 
Matseðlar eru skipulagðir til 8 vikna í senn og reynt er á 
hverjum tímabili að brydda upp á nýjungum. Síðan er fylgst 
með hvernig gengur og gerir fulltrúi fyrirtækisins í skólanum 
daglega skýrslu sem er nýtt við endurmat á matseðlum og 
matarskömmtum.  

 

Við hvetjum til þess að foreldrar kynni sér matseðlana á 
heimasíðu fyrirtækisins og komi öllum athugasemdum frá 
börnum sínum á framfæri við fyrirtækið eða skólastjóra sem 
kemur þeim áleiðis. Könnun sem fyrirtækið gerði sýnir að 
samstarfið gangi vel og að börnin séu almennt ánægð með 
matinn. Það er einnig tilfinning okkar að svo sé. 
 

Með hækkandi sól, 
 

Ásgeir Beinteinsson,  
skólastjóri Háteigsskóla 

Benjamín dúfa 

Nemendur 6. bekkjar hafa verið að lesa bókina Benjamín 
dúfu og vinna verkefni út frá bókinni. Eitt af þeim er að lýsa 
bankaferð Rauða drekans með sínum eigin orðum:  
 

Þeir settu kistuna með peningunum á borðið. Starfsfólkið 
hópaðist að borðinu og brosti eða hló og stelpan sagði, „eru 
sjóræningjar komnir?“ Svo sagði Róland, „við ætlum að 
leggja þetta inn á reikning.“ Þá sagði sá sköllótti, „frá 
hverjum stáluð þið þessu?“ Strákarnir opnuðu kistuna og 
sögðu, „við erum að safna fyrir gamla konu. Húsið hennar 
brann og allt sem hún átti. Við viljum kaupa nýtt hús handa 
henni.“ Starfsmennirnir kinkuðu koli og töldu peningana og 
glaðir gengu strákarnir út með kvittunina fyrir upphæðinni í 
hendi. 

Hildur Agla Ottadóttir, 6. bekk 

Fréttir frá 105 
Nokkrir stærri viðburðir eru á dagskránni á næstunni. 
27. janúar er söngkeppni Kamps. Söngkeppnin fer fram í 
Spennistöðinni við Austurbæjarskóla og er frítt inn. Þar 
koma fram hæfileikaríkir unglingar úr félagsmið-
stöðvunum í hverfinu og mun siguratriðið keppa fyrir hönd 
Kamps í Söngkeppni Samfés sem fer fram á Sam-
festingnum í Laugardalshöllinni, laugardaginn 5.mars. 
 

8. febrúar stefna 105 og Gleðibankinn á að fara saman í 
Bláfjöll (ef veður leyfir).  
 

15. febrúar verður árlega stuttmyndakeppnin Hilmarinn 
haldin í sal Háteigsskóla. Þar geta unglingarnir sent inn 
stuttmyndir, vídeóverk, tónlistarmyndbönd og annars 
konar myndbönd sem þeir hafa gert á árinu. Gæta þarf 
þess að myndböndin séu ekki lengri en 10 mínútur. 
Verndari keppninnar er Hilmar Oddson leikstjóri og rektor 
Kvikmyndaskóla Íslands og er hann einnig formaður 
dómnefndar. Verkefnið hefur hlotið Hvatningaverðlaun 
Skóla- og frístundasviðs. 
 

4. - 5. mars verður Samfestingurinn. Samfestingurinn er 
árleg hátíð félagsmiðstöðva landsins og fer fram í 
Laugardalshöll. Risastórt ball verður föstudaginn 4. mars 
og laugardaginn 5. mars fer fram Söngkeppni Samfés. 
Samfés óskar eftir því að félagsmiðstöðvar mæti með 
unglinga sem starfsfólk þekkir vel og ber traust til.  
 

Auk þessa eru ýmsir viðburðir framundan hjá 5. – 7. 
bekk, eins og öskudagsballið sem verður 10. febrúar. 
 

Andrea Marel lætur af störfum sem forstöðumaður 105 
núna um mánaðamótin og mun Ása Kristín Einarsdóttir 
taka við. Ása hefur störf þann 15. febrúar og mun 
starfsfólk 105 hjálpast að við að brúa bilið á meðan. Við í 
Háteigsskóla viljum þakka Andreu kærlega fyrir gott 
samstarf og einstaka gleði og fagmennsku í vinnu með 
nemendunum í skólanum okkar. Um leið óskum við henni 
góðs gengis á nýjum slóðum.

 

Skák í Háteigsskóla 
Áfram er haldið að æfa skák í skólanum og nemendurnir 
eru áhugasamir og standa sig einstaklega vel. Hér er 
pistill frá Lenku sem heldur utan um skákina okkar ásamt 
Kjartani Maack:  
Næst á dagskrá í skáklífi okkar eru eftirtalin mót: 
30. janúar: Íslandsmót grunnskóla-stúlknasveita í skák 
(aðeins stelpur frá 1.-10. bekk). 
20. mars: Íslandsmót barnaskólasveita (1.-3. bekkur). 
8. apríl: Meistaramót Kópavogs í skólaskák (5.-7. og 8.-
10. bekkur). 
9.-10. apríl: Íslandsmót barnaskólasveita (4.-7. bekkur). 
15. apríl: Meistaramót Kópavogs í skólaskák (1.-4. 
bekkur). 
16.-17. apríl: Íslandsmót grunnskólasveita. 
Ég verð með skáktíma í Háteigsskóla (í tónlistarstofu) á 
föstudögum kl. 16.00-17.00. Kjartan sér yfirleitt um 
liðstjórn í liðakeppnum og ef dagskrá leyfir kemur hann til 
okkar á föstudögum. Tímarnir eru opnir fyrir alla og eru 
ókeypis; yngri krakkar þurfa ekki að vera skráðir í 
dægradvöl. 
Svo erum við með Facebooksíðu: Skák í Háteigsskóla. 

Bestu kveðjur, Lenka Ptacnikova 

Foreldraviðtöl 
Foreldraviðtöl verða í Háteigsskóla þriðjudaginn 2. febrúar. 
Forráðamenn allra nemenda eiga að vera komnir með 
viðtalstíma. Nemendur í 4. – 10. bekk mæta í viðtölin með 
foreldrum sínum. 

 

Skammdegi 
Vakna og lít út um gluggann, 
dagurinn hefur dökka hlið. 
Sé bara drungann og skuggann. 
Hugsa veturinn hefur tekið við. 

Róbert Daði Sigurþórsson, 9. bekk 

 

Spurningakeppni Háteigsskóla 
Keppni um titilinn „Spurningameistarar Háteigsskóla“ hófst í 
janúar. 
 

Alls hófu 13 lið keppni eða 48 manns. Í fyrstu umferð voru 6 
viðureignir og eitt lið sat hjá. Í næstu umferð komust því 6 lið 
og það lið sem sat hjá og einnig stigahæsta tapliðið. Í milli-
umferð keppa því 8 lið og 4 þeirra komast í úrslitakeppnina 
sem verður í byrjun febrúar.        Helgi Baldursson, kennari 

 

Frá skólaráði 
Á síðasta fundi skólaráðs sem var haldinn í desember var 
samþykkt samhljóða að engar reglur verði settar um 
klæðaburð nemenda í Háteigsskóla. 

Lestrarátak og landsleikur í lestri á þorra  
Nýtt Lestrarátak Ævars vísindamanns er farið af stað og 
stendur það til 1. mars 2016. Fyrir hverjar þrjár bækur sem 
nemendur í 1. - 7. bekk lesa geta þeir skráð nafnið sitt í 
keppnina. Það má skrá sig eins oft og einhverjum þremur 
bókum er náð. Að keppni lokinni verða dregin út nöfn fimm 
nemenda. Í verðlaun fá þeir að verða persónur í nýrri 
ævintýrabók sem hann er að skrifa, Bernskubrek Ævars 
vísindamanns 2:  Árás vélmennakennaranna.  
Nemendur hafa tekið vel við sér og byrjað að lesa af fullum 
krafti á nýju ári. Margir eru búnir að skila lestrarmiðum í 
kassa á skólasafni og næla sér í nýja miða. 
 

Landsleikurinn „Allir lesa“ hófst bóndadaginn 22. janúar og 
stendur fram á konudaginn 21. febrúar. Foreldrar eru  hvattir 
til að lesa með börnum sínum og skrá fjölskylduna sem lið. 
Einnig geta börnin gengið í lið Háteigsskóla sem hefur skráð 
þrjú lið í keppnina. Lesturinn er skráður á vefnum allirlesa.is. 
Nemendur í 1.-7. bekk geta bæði verið með í lestrarátakinu 
„Allir lesa“ og  í lestrarátaki Ævars vísindamanns. 

R.V.K. 
  Reykjavíkur nóttin 
  myrk, hljóð og dimm. 
  Fáir eru á ferli 
  í mestalagi fimm. 
 

     Börnin sofa vært og rótt 
     og pabbi hrýtur hátt. 
     Tunglið á himininn gægist skjótt 
     og vindurinn hvín lágt. 

Haki Lorenzen, 9. bekk 

          Spakmæli mánaðarins:           
Friður byrjar með brosi.  


